
Къабарты-Малкъарны Башчысы Каз-
бек Коков видеоконференция халда 
КъМР-де коронавирус жукъгъан аурууну 
болдурмазча эм аны жайылыууна кон-
троль этиу оператив штабны кезиулю 
жыйылыуун бардыргъанды. Эпидемио-
логия болумну эм аурууну болдурмазча 
этиу амалланы юсюнден КъМР-де Ро-
спотребнадзорну таматасы Жирослан 
Пагов эм КъМР-ни саулукъ сакълау ми-
нистри Рустам Калибатов айтхандыла.

Быйылны 27 июлюна коронавирусха 
633884 (суткагъа 1418) лаборатор тинтиу 
бардырылгъанды, 26652 жугъуу болум 
ачыкъланнганды (суткагъа 85), ёлген-
ле – 585 (суткагъа 3), къайтышханла – 
24556 (госпитальдан суткагъа 51 адам 
чыкъгъанды). Госпитальлада медицина 
болушлукъну 689 инсан аладыла. Реани-
мациялада 91 саусуз турадыла. Битеулю 
госпиталь жатар жер къолайлыкъ 820-
ды, Терк эм Чегем муниципал районланы 
Ара район больницаларында, СПИД 
арада да къошакъ жерле къуралырча 
битеу онгла этилипдиле. 

КъМР-ни саулукъ сакълау министер-
ствосу саусузлагъа кислород болушлукъ 
тапдырылырча госпитальланы къошакъ 
оборудование бла жалчытады, дарман-
ланы жыйымдыкълары контрольдадыла 
эм толтурулгъанлай турадыла, ол санда 
энчи къоруулаучу затла. Рустам Кали-

батов эки арт ыйыкъгъа госпитальлагъа 
салыннганланы саны 175 процентге 
кётюрюлгенин айтханды, реанимация 
саусузланы  24 процентге.

Министр адамгъа, респиратор аурууну 
биринчи ышанларын кесини халинде 
сезгенлей, болжалгъа салмагъанлай 
врачха барыргъа кереклисине энчи эс бу-
руп айтханды, нек дегенде, коронавирус 
жукъгъан аурууну ышанлары кёбюсюнде 
тёрели ОРВИ-никилеге ушагъанлары, 
ызы бла ауур халгъа терк кёчгенлери 
ючюн. Инсан медицина махкемеге кеч 
келсе, аны багъаргъа къыйыныракъ 
болады, ёлюрге къоркъуу да бегирек 
чыгъады.

Тамата санитар врач ауругъанланы 
саны ёсюп баргъанын белгилегенди, 
аланы араларында индия штамм бла 
жукъгъанла кёбейгенлерин айтханды. 
Ол бу штаммны бирсиле бла тенглеш-
диргенде, аны жугъуу кючю уллу болгъа-
нын, эм саусузла андан бютюн къыйнал-
гъанларын чертгенди. Къурала тургъан 
халгъа кёре Жирослан Пагов Оператив 
штабха социал бёлюмню учрежденияла-
рын энчи низамгъа кёчюрюрча эсгертиу 
этгенди. Андан сора да, ол предпри-
ятияланы эм организацияланы тамата-
ларына битеу ишчилерине 10 августха 
дери вакцинаны биринчи компонентин 
салдырыргъа тийишлисин эслерине 

салгъанды. Белгиленнген кюнден сора 
Роспотребнадзор тамата санитар врач-
ны излемлери толтурулгъанларына бла 
къалгъанларына къарарыкъды.

Жамауатны коронавирус жукъгъан 
ауруудан иммунизация этиу соруу жаны 
бла Рустам Калибатов бюгюнлюкге 
вакцинаны биринчи компоненти  114650   
инсаннга, экинчиси 73672 этилгенин 
билдиргенди. Вакцинация бардырыу-
ну тирилиги ёсгенди, алай коллектив 
иммунитетни къуралыууна ала алыкъа 
азлыкъ этедиле.  Министр республи-
када бюгюнлюкде 82 вакцинация жер 
ачылгъанын, ала эрттенликде сегиз 
сагъатдан ингирде сегиз сагъатха дери 
ишлегенлерин айтханды. Иммунизаци-
яны бардырыугъа 718 медицина ишчи 
къошулады, тышына чыгъып ишлеген 
бригадала организация коллективледе 
иммунизацияны бардырадыла. Мобил 
пунктла базарлада эм сатыу-алыу ара-
лада ишлейдиле. 

Оператив штабны кенгешини эсепле-
рине кёре КъМР-ни Башчысы Казбек 
Коков коронавирус жукъгъан ауруу 
жайылмазча социал бёлюмню учреж-
денияларында жабыкъ халлы низамны 
тохташдырыу соруугъа къараргъа бу-
юргъанды. 

КъМР-ни Башчысыны бла Прави-
тельствосуну пресс-службасы. 

КъМР-ни Башчысы Казбек Коков кесини инстаграм-аккаун-
тунда  «Тюзюнлей линиясыны» болжалы 29 июльдан 3 августха 
кёчюрюлгенини юсюнден билдиргенди.

«Багъалы шуёхла! «Тюзюнлей линиягъа» жиберилген тилеклени 
бла тарыгъыуланы саны ёсюп барады. Алагъа мен кюн сайын да 
къарайма, кёплери тинтиле турадыла. Ала асламысында саулукъ 
сакълау, социал болушлукъ, суу эм газ бла жалчытыу, транспортну 
иши эмда башха жумушла бла байламлыдыла. Къыйын соруула, 
тюз критика да бардыла, алай ыразылыкъларын билдиргенле, 
жылы сёзле айтханла да кёпдюле. Республикада бола тургъан 
ишлеге сансыз къарамагъанланы барысына да ыспас этеме..

Аны бла бирге 29 июльда бизни республикагъа уллу магъананы 
тутхан федерал жыйылыугъа къатышыргъа тюшгенини юсюнден 
да билдирирге сюеме. Ол себепден «Тюзюнлей линияны» жууукъ 
замандагъы геуюрге кюннге – 3 августха – кёчюрюуню дурус кё-
реме. Бу оноуну иги жаны да барды – билдириулени саны ёсюп 
баргъанын эсге алсакъ, не къадар кёп адамгъа тилеклерин бла 
дауларын туура этерге, бизге уа бютюн кёп соруулагъа къараргъа 
онг чыгъады», - деп жазгъанды Къабарты-Малкъарны Башчысы 
республиканы жамауатына чакъырыу сёзюнде.

«Билдириулени неда сорууланы кёп каналлы телефон номерге 
сёлешип берирге боллукъду: 8 (8662) 40-90-07. Текстлени бла 
видеоланы уа  kokov-online@mail.ru электрон почтагъа неда 
«ВКонтактда» мени энчи бёлюмюме жиберигиз», - деп эсгертгенди 
Казбек Коков.

КъМР-ни Башчысыны бла 
Правительствосуну пресс-службасы. 

Къабарты-Малкъар Республиканы 
Башчысы Казбек Коков акъылбалыкъ 
болмагъанланы эркинликлерин бузуу 
ишлени болдурмазча соруула жаны бла 
ишчи кенгеш бардыргъанды. Жыйылы-
угъа КъМР-ни Башчысыны Администра-
циясыны таматасы Мухамед Кодзоков, 
КъМР-де сабийни эркинликлери жаны 
бла уполномоченный Светлана Тлинова, 
КъМР-ни жарыкъландырыу, илму эм 
жаш тёлюню ишлери жаны бла министри 
Анзор Езаов, КъМР-ни урунуу эм социал 
къоруулау министри Асанланы Алим, 
КъМР-ни Башчысыны Администрация-
сыны таматасыны орунбасары Индрис 
Тлупов къатышхандыла.

Светлана Тлинова сабийлени эркин-
ликлерин бузуу ишлени болдурмазча 
бёлюмде къуралгъан жумушланы, акъ-
ылбалыкъ болмагъанланы ишлери жаны 
бла, опека органланы эм попечительлик-
ни комиссиялары тындыргъан жумушла-
ны юслеринден хапарлагъанды.

Казбек Коков сабийлени, ол санда 
осал къылыкълы юйюрледен болгъан-
ланы, эркинликлерин эм сейирлерин 
къоруулау сорууланы белгилеген респу-
бликалы норматив мурдорну тинтирге 

буюргъанды. Андан сора да, ол КъМР-ни 
Правительствосунда Акъылбалыкъ бол-
магъанланы эм аланы эркинликлерин 
къоруулау иш жаны бла комиссияны 
энчи жыйылыууна ыйыкъны ичинде ол 
жаны бла халны тюзетирча предложе-
нияла жарашдырыргъа буюргъанды. 
Республиканы оноучусу сабийлени 

сейирлерин къоруулау, юйюрню социал 
къоркъуулу болумгъа тюшгенине зама-
нында эс буруу, сабийлерине ата-анала 
эм башха жууаплы адамла къарамай 
къойгъан кезиуледе чыкъгъан соруула 
бла кюрешген жууаплы службалагъа 
байламлыкъ жюрютюрге тийишлисин 
чертгенди.

Токиода Олимпиаданы 
ючюнчю кюню россейли 
къараучулагъа эсде къалыр-
ча болгъанды - спортчулары-
быз бир сагъатны ичинде юч 
алтын майдал къытхандыла. 
Алай бла 25 жылны ичинде 
биринчи кере спорт гимна-
стикадан къыралыбызны эр 
киши жыйымдыкъ къаууму 
командалы многоборьеде 
«алтыннга» тийишли бол-
гъанды. Турнирни ахырында 
Никита Нагорный, Артур Да-
лалоян, Денис Аблязин бла 
Давид Белявский хорламны 
къытайлыладан бла японлу-
ладан сермеп алгъандыла. 

Къамала бла сермешиу-
ню финалында эки кючлю 
спортчу - Софья Великая бла 
Софья Позднякова - тюбеш-
гендиле. Къызыу кюрешде 
Позднякова хорлагъанды, 
Великая уа, беш жыл мын-
дан алгъа Риодача, «кю-
мюшню» алгъанды. Тхэквон-
дода россейлиле олимпиада 
«алтынны» алыкъа бир кере 
да къытмагъандыла, ол тё-
рени Максим Храмцов, фи-
налда Иорданиядан спортчу-
ну хорлап, бузгъанды. 

Башха эсеплени юслерин-
ден айтханда, суугъа секири-
учюле Виктор Минибаев бла 
Александр Бондарь ючюнчю 
жерге чыкъгъандыла, 2021 
жылдан бери спортну бу 
тюрлюсюнде майдалыбыз 
болмагъанды. Волейболдан 
эр киши командабыз айырыу 
матчында америкалыланы 
озгъанды, теннисчи Даниил 
Медведев а ючюнчю раунд-
ха чыкъгъанды. 

Тёртюнчю кюн спортчула-

рыбыз аслам майдал кел-
тиргендиле. Энди уа спорт 
гимнастикада многоборьеде 
«алтынны» тиширыу коман-
дабыз -  Ангелина Мельни-
кова, Виктория Листунова, 
Владислава Уразова бла 
Лилия Ахаимова - алгъанды. 
Россейли спортда аллай 
жетишимле биринчидиле, 
ала тарых магъаналы же-
тишимледиле деп айтыргъа 
боллукъду. Экинчи хорлам 
жюзюуде келгенди - сууда 
100-метрлик дистацияда 
Евгений Рыловну озгъан 
чыкъмагъанды, ол да 25 
жылны ичинде биринчи ал-
тын майдалыбызды. Тхэк-
вондочуларыбыз ол кюн 
да къууандыргъандыла, 
Владислав Ларин къаршчы 
спортчуланы барысындан 
да кючлю болгъанды. Алай 
бла россейли тхэквондочула 
майдал зачётну толусунлай  
жыйгъандыла. 

Кюмюш майдалланы уа 
пневматика пистолетден 10 
метрден илишаннга атды-
рыучула Виталина Бацараш-

кина бла Артём Черноусов, 
финишге Евгений Рыловну 
ызындан жетген жюзюучю 
Климент Колесников къыт-
хандыла. Биягъы пневмати-
ка пистолетден атдырыуда 
къатыш командалы эришиу-
леде Сергей Каменский бла 
Юлия Каримова ючюнчюле 
болгъандыла. 

Тюнене уа спортчуларыбыз 
жюзюуде, дзюдода ахшы 
кёрюмдюлеге жетгендиле. 
200 метрге жюзюуде эртте-
ден бери да эм кючлюлеге 
АБШ бла Великобритания 
саналадыла, аладан сора 
Австралия бла Къытай ба-
радыла. Алай бу жол саугъа-
ланнганланы санына Россей 
да къошулгъанды. 100 мет-
рде биринчи болгъан эсек, 
бусагъатда экинчи жерни 
алгъанбыз. 7:01:81 эсеп бла 
эр киши къауумубуз - Мар-
тин Малютин, Иван Гирев, 
Михаил Довгалюк, Евгений 
Рылов Европаны рекордун 
жангыртхан британлыладан 
бир кесек артха къалгъанды-
ла. Ючюнчюле уа австрали-

ячыла болгъандыла. 
Дзюдода саугъаны къоншу 

Шимал Осетия-Аланиядан 
Мадина Таймазова алгъан-
ды. Ол, 70 килограмм ау-
урлукъда тутуша, жарым 
финалда японлу Цидзуру 
Араи бла тюбешгенди. Ала-
ны сермешлери 20 минутну 
баргъанды, Олимпиадада 
эм ахшыгъа саналгъанды. 
Араи бусагъатда эм кючлю 
дзюдочуду, алай Мадина 
аны чабыуулларын уста се-
лейтгенди. Ачытыу приём-
лагъа чыдай, ол, керти да, 
уллу жигитлик кёргюзтгенди. 
Жангыз да эси аугъанда 
тохтагъанды дзюдочу, алай 
жарым сагъатдан, кесине 
келип, ючюнчю жер ючюн 
татамиге сюелгенди. Анда 
Хорватияны келечисин къы-
тып, эсепге бешинчи «дом-
макъны» къошханды.   

Ахшы хапар баскетбол 
майдандан да келгенди. Ти-
ширыу командабыз жарым 
финалда Къытай къауумун 
хорлагъанды, ол азындан 
«кюмюш» бла къаллыкъды. 
Теннисчиле Вероника Ку-
дерметова бла Елена Вес-
нина уа  жарым финалгъа 
ётгендиле.

Битеулю эсепде Россей 
тёртюнчю жерде орнал-
гъанды, спортчуларыбыз 
майдалланы 20 комплек-
тин къытхандыла. Биринчи 
юч жерде Япония, Къытай 
Халкъ Республика бла Аме-
риканы Бирлешген Штатла-
ры барадыла. Бешинчи тиз-
гинни Австралия алгъанды. 

КУЛЬЧАЛАНЫ Зульфия.

Акъылбалыкъ болмагъанланы 
эркинликлерин къоруулаугъа – энчи эс

КЕНГЕШ

Сёлешиуню баш темасы – шёндюгю эпидемиология 
болум эм аурууну жайылыуун тыйыу

КъМР-де Коронавирусну профилакти-
касы эм аны жайылыууна къажау регион 
оператив штабдан белгили этгенлерича, 
тюнене, 28 июльда, коронавирус 86 адам-
гъа жукъгъанды. Пандемияны аллындан 
бери вирусдан 26 738  адам ауругъандыла.  
Тийишли багъыудан сора 24,6 мингден 
аслам пациент сау болгъандыла (ол санда 
тюнене - 65 адам). 

Бюгюнлюкде медицина болушлукъ 
1527 саусузгъа бериледи. Жарсыугъа, бу 
къыйын аурууну кётюралмай ёлгенлени 
саны алты жюзге жете келеди - 590 инсан. 
Ол санда тюнене вирусдан беш адам 
ауушханды.  

Коронавирус КъМР-де жайылып баш-
лагъандан бери 636,1  мингден аслам 
тест бардырылгъанды (бир кюннге - 2226 

тинтиу). Госпитальлада тургъан саусузланы 
саны да ёсгенди - 710 пациентге бериледи 
тийишли болушлукъ. Аланы арасында 
коронавирус ауруу жукъгъаны ачыкълан-
магъанла да бардыла. Реанимация бёлюм-
де 88 саусуз турадыла. Оператив штабдан 
белгили этгенлерича, республикада юч 
госпиталь ишлейди, алада  820 пациентге 
жер къуралгъанды. 

Республикада коронавирусха къажау 
вакцинаны 51 арада салдырыргъа онг 
барды. Ала Нальчикде эмда битеу район-
лада да къуралгъандыла. Ала бла бирге 
мобильный пунктла да ишлейдиле. Уколну 
салдырыргъа «Госуслуги» порталда жа-
зылыргъа онг барды, поликлиниканы ре-
гистратурасына сёлеширге да боллукъду. 

КъМР-ни Саулукъ сакълау министер-

ствосу белгили этгенича, КъМР-ни 112 862 
инсаны вакцинаны салдыргъандыла. Ала-
дан 71 638 адам дарманны эки бёлюмюн 
да этдиргендиле. Шёндю республикада  
Спутник-V дарман барды. Бу кюнледе уа 
Спутник Лайт дарманны 3100 дозасы да 
келтирилгенди. 

 Прохладна районну ара больницасында 
саусузланы багъыугъа алыу тохтатылгъа-
нын билдиргендиле ведомстводан. Мында 
къоркъуулу жукъгъан аурууланы госпиталы 
къуралып башлагъанды. Бу жаны бла оноу 
башха госпитальлада, аланы реанимация 
бёлюмлеринде ауруу жукъгъанла кёп бол-
гъанлары бла байламлыды. 

ТИКАЛАНЫ Фатима 
хазырлагъанды. 

Казбек Коковну эфирде жамауат бла тюзюнлей 
байламлыгъыны болжалы кёчюрюледи

Оператив штаб

Прохладныйдеги госпиталь ачылыргъа хазырланады

1. 2021 жылны 1 августундан башлап Къабарты-Малкъар 
Республиканы къырал власть органларыны Къабарты-Малкъар 
Республиканы къырал граждан службасыны къуллукъларына 
саналмагъан къуллукъларында ишлегенлени къуллукъ хакъларын 
1,10 кереге кётюрюрге.

Сёз мында «Къабарты-Малкъар Республиканы къырал власть 
органларыны Къабарты-Малкъар Республиканы къырал граждан 
службасыны къуллукъларына саналмагъан къуллукъларында 
ишлегенлени къуллукъ хакъларын кётюрюуню юсюнден» Къабар-
ты-Малкъар Республиканы Президентини 2007 жылда 8 августда 
чыгъарылгъан 55-УП номерли Указы бла тохташдырылгъан эмда 
Къабарты-Малкъар Республиканы Башчысыны 2012 жылда 16 
августдан 117-УГ, 2013 жылда 31 октябрьден  167-УГ номерли, 

2019 жылда 9 январьдан 2-УГ номерли эмда 2020 жылда 27 но-
ябрьден 155-УГ номерли указлары бла кёбейтилген айлыкъланы 
юслеринден барады.

2.Къабарты-Малкъар Республиканы Правительствосу бу Указны 
толтуруу бла байламлы къоранчлагъа ахчаны Къабарты-Малкъар 
Республиканы тийишли финанс жылгъа жарашдырылгъан ре-
спубликалы бюджетинде кёргюзтюлген ёлчемлени чеклеринде 
бёлюрге борчлу этиледи.

3.  Бу Указ анга къол салыннган кюнден башлап кючюне киреди.

Къабарты-Малкъар 
Республиканы Башчысы                                   К.КОКОВ
 Нальчик шахар, 2021 жылны 26 июлю, №85-УГ

«Къабарты-Малкъар Республикада къырал граждан къуллукъну 
юсюнден» Къабарты-Малкъар Республиканы 2005 жылда 28 ок-
тябрьде чыгъарылгъан 81-РЗ номерли Законуну 3-1-чи статьясыны 
1-чи кесегини 4-чю пунктуна тийишлиликде бегим этеме:

1. 2021 жылны 1 августундан башлап Къабарты-Малкъар 
Республикада къырал граждан службада къуллукъ  этгенлени 
айлыкъ хакъларын Къабарты-Малкъар Республиканы къырал 
граждан службасында къуллукъларына кёре эмда Къабарты-
Малкъар Республиканы къырал граждан къуллукъчуларыны 
айлыкъ хакъларын Къабарты-Малкъар Республиканы къырал 
граждан службасыны алагъа  берилген класс чынларына кёре 
1,10 кереге кётюрюрге. 

Сёз ёлчемлери «Къабарты-Малкъар Республиканы  къырал 
къуллукъларында ишлегенлени хакъларыны юсюнден» Къа-
барты-Малкъар Республиканы Президентини 2007 жылда 20 
июльда чыгъарылгъан 47-УП номерли Указы бла тохташдырыл-
гъан эмда Къабарты-Малкъар Республиканы Башчысыны 2012 
жылда 16 августдан 117-УГ, 2013 жылда 31 октябрьден  167-УГ 
номерли, 2019 жылда 9 январьдан 2-УГ номерли эмда 2020 
жылда 27 ноябрьден 155-УГ номерли указлары бла кёбейтилген 

айлыкъланы юслеринден барады.
2. 2021 жылны 1 августундан башлап Къабарты-Малкъар 

Республикада къырал граждан службада къуллукъ  этгенлени 
айлыкъ хакъларын Къабарты-Малкъар Республиканы къырал 
граждан службасында къуллукъларына кёре эмда Къабарты-Мал-
къар Республиканы къырал граждан къуллукъчуларыны айлыкъ 
хакъларын Къабарты-Малкъар Республиканы къырал граждан 
службасыны алагъа  берилген класс чынларына кёре  кётюрген 
заманда эмда ай сайын тёлениучю  эм къошулуучу тёлеулени да 
ёлчемлерин тохташдыргъанда, аланы  ёсюу жанына  толу сомгъа 
жетдирирге керекди. 

3. Къабарты-Малкъар Республиканы Правительствосу бу Указны 
толтуруу бла байламлы къоранчлагъа ахчаны Къабарты-Малкъар 
Республиканы тийишли финанс жылгъа жарашдырылгъан ре-
спубликалы бюджетинде кёргюзтюлген ёлчемлени чеклеринде 
бёлюрге борчлу этиледи.

4. Бу Указ анга къол салыннган кюнден башлап кючюне киреди.
Къабарты-Малкъар 
Республиканы Башчысы                                          К.КОКОВ
 Нальчик шахар, 2021 жылны 26 июлю, №84-УГ

Къабарты-Малкъар Республиканы къырал власть органларыны 
Къабарты-Малкъар Республиканы къырал граждан службасыны къуллукъларына саналмагъан 

къуллукъларында ишлегенлени къуллукъ хакъларын кётюрюуню юсюнден
Къабарты-Малкъар Республиканы Башчысыны

У К А З Ы

Къабарты-Малкъар Республикада къырал граждан службада 
къуллукъ  этгенлени айлыкъ хакъларына къошууну юсюнден

Къабарты-Малкъар Республиканы Башчысыны

У К А З Ы

Билим бериу организацияланы окъуучуларына бла устазларына 
къырал болушлукъ этер, окъууларында, билим алыу, чыгъарма-
чылыкъ эмда профессионал ишлеринде бийик жетишимлеге 
кёллендирир муратда бегим этеме:

1.Школчуланы битеуроссей олимпиадаларыны ахыр кезиуюнде 
хорлагъанлагъа бла алчы жерлеге чыкъгъанлагъа, школчуланы 
битеуроссей олимпиадаларыны регион кезиуюнде, ана тиллени 
республикалы олимпиадасында хорлагъанлагъа (мындан ары 
олимпиадалада хорлагъанлагъа деп жазылып къаллыкъды)  
эмда аланы хазырлагъан педагоглагъа Къабарты-Малкъар Ре-
спубликаны Башчысыны жыл сайын тёленирик ахча саугъаларын 
(мындан ары жаланда саугъала деп жазылып къаллыкъды) 
тохташдырыргъа.

Ахча саугъала 2021 жыл эм андан сора келген жылла ючюн да 
берилликдиле.

2.Ахча саугъала бу ёлчемледе тохташдырыладыла:     
50 минг сом - школчуланы битеуроссей олимпиадаларыны ахыр 

кезиуюнде хорлагъанлагъа бла аланы хазырлагъан педагоглагъа;
25 минг сом - школчуланы битеуроссей олимпиадаларыны ахыр 

кезиуюнде алчы жерлеге чыкъгъанлагъа бла аланы хазырлагъан 
педагоглагъа;

15 минг сом - школчуланы битеуроссей олимпиадаларыны 

регион кезиуюнде хорлагъанлагъа бла аланы хазырлагъан пе-
дагоглагъа;

15 минг сом - ана тилледен республикалы олимпиадада хор-
лагъанлагъа аланы хазырлагъан педагоглагъа.

3. Школчуланы битеуроссей олимпиадаларыны ахыр кезиуюнде 
хорлагъанлагъа бла алчы жерлеге чыкъгъанлагъа, школчуланы 
битеуроссей олимпиадаларыны регион кезиуюнде, ана тиллени 
республикалы олимпиадасында хорлагъанлагъа эмда аланы 
хазырлагъан педагоглагъа Къабарты-Малкъар Республиканы 
Башчысыны ахча саугъаларыны юсюнден бу Указгъа къошулгъан 
Болумну къабыл кёрюрге.

4.Къабарты-Малкъар Республиканы Правительствосу 2021 
жылдан башлап премияланы тохташдырыу эмда аланы тёлеу 
бла байламлы къоранчлагъа ахчаны Къабарты-Малкъар Респу-
бликаны тийишли финанс жылгъа жарашдырылгъан республи-
калы бюджетинде кёргюзтюлген ёлчемлени чеклеринде бёлюрге 
борчлу этиледи.

3. Бу Указ анга къол салыннган кюнден башлап кючюне киреди.

Къабарты-Малкъар 
Республиканы Башчысы                                       К.КОКОВ
 Нальчик шахар, 2021 жылны 27 июлю, №86-УГ

Школчуланы битеуроссей олимпиадаларыны ахыр кезиуюнде хорлагъанлагъа бла алчы жерлеге 
чыкъгъанлагъа, школчуланы битеуроссей олимпиадаларыны регион кезиуюнде, ана тиллени ре-
спубликалы олимпиадасында хорлагъанлагъа эмда аланы хазырлагъан педагоглагъа Къабарты-

Малкъар Республиканы Башчысыны ахча саугъаларын тохташдырыуну юсюнден
Къабарты-Малкъар Республиканы Башчысыны

У К А З Ы



СПЕЦИАЛИСТНИ ОЮМУ

Интернет-версия: gazeta.zamankbr.ruЗ А М А Н
Волонтёр къымылдау

Бусагъатда барыбызны да 
жарсытхан ковидди. Нек къуру-
майды бу ауруу, нек жайылып 
барады? Бу эм башха соруу-
лагъа жууап излей, Нальчик ша-
харны биринчи номерли поли-
клиникасыны баш врачы, РФ-ни  
сыйлы врачы Ауалият Каскулова 
бла тюбешгенбиз. 

- Аулият Фуадовна, бу жукъгъан 
ауруу бла байламлы бюгюннгю  
болум къалайды?

- Ачыкъ айтханда, бек жарсыулуду. 
Къабарты –Малкъарда ауругъан-
ланы саны ёсюп барады. Аны баш 
сылтауу – вакцинациядан ётгенлени 
саныны азлыгъыды. Сёз ючюн, Ве-
ликобританияда халкъны элли эки 
проценти дарман салгъандыла. Бу 
къыралда шёндю ковид тюз сезон 
аурууча, сёз ючюн, гриппча, озады. 
Ол бек уллу жетишимди. 

Бизде уа, кёресиз да, госпиталь-
ла ачылып, адамларыбыз да ёлюп 
тургъанларын. Жамауат къаллай 
бир заман жашаяллыкъды бу хал-
да? Ковидни тыяр ючюн, халкъны 
асламысы дарман салдырыргъа 
керекдиле, ол адамлада вирус му-
тация эталлыкъ тюйюлдю. Шёндюча 
жамауатны асламысы вакцинадан 
къоркъуп турсала, мутацияла бол-
гъанлай турлукъдула, биз алгъын 
жашауубузгъа къайталлыкъ тюй-
юлбюз. 

-Сабийле ауруймудула бусагъ-
атда?

- Озгъан эки толкъунлада сабийле 
ауругъанларын сезмей эдиле,  бу 
толкъунда уа къыйналып ауругъан-

лары бардыла. Ухань штаммдан эсе, 
британ эм индиялы штаммла кючлю 
эм огъурсуздула. Алыкъа сабийлеге  
вакцина жокъду, алимле сынауланы 
бардыра турадыла. Сора биз акъыл-
балыкъ болмагъанланы, абаданла-
рыбызны да сакъларгъа сюе эсек, 
дарман салыргъа борчлубуз. 

-Бизни республикада ол «кол-
лективный иммунитет» дегенлери 
болур ючюн, къаллай бир адам 
вакцина  бла хайырланыргъа ке-
рекдиле?

-  Юч жюз минг адам. Онунчу 
августха дери халкъны алтмыш 
проценти вакцинациядан ётерге, 
сентябрьге  дери уа экинчи уколну 
да этерге керекдиле. Бу жумушну 
тындыралсакъ, болум игиге тюрле-
нирикди. Хар ким «аурусам не сау 
болурма, не ёлюрме» деп, тынч ол-
туруп турса, къаты кюреш баямды. 

Ковид бла шёндю уруш барады, 
хар ким бир жанына турса, аны 
къалай хорларыкъбыз? Айныгъан 
къыраллада  жамауат бирлешгенин 
кёребиз. Биз а алыкъа бир оюмгъа 
келалмайбыз, жауубузгъа къажау 
кюрешде бир сатыргъа туралмай-
быз. Кёбюрек окъургъа керекди, 
алимлени оюмларына эс салайыкъ. 
Шёндю ауругъанланы алтмыш про-
центи кислородсуз солуялмайдыла. 
Бу огъурсуз вирус жукъгъанланы 
жетмиш процентинде  бусагъатда 
дельта штамм – индиялы штамм  
болгъаны ачыкъланады, ол а, айтха-
нымча, штаммдан кючлюдю. 

- Тёрт россей вакцинадан къайсы 
игирекди, къайсын сайлайыкъ?

- Бу соруугъа жууап  участковый 
терапевт бераллыкъды. Хар адам-
ны саулугъуна, жыл санына  къа-
райдыла. Сабий сакълагъанлагъа, 
акъылба лыкъ болмагъанлагъа 
дарман салынмайды, дагъыда не-
рва  системалары ауругъанланы да 
врач  дарман салыудан эркин этерге 
боллукъду. Хроникалы ауруулары 
болгъанла алгъа аланы багъаргъа 
керекдиле. 

-Россей вакциналагъа дунияда 
къаллай багъа бередиле?

- «Спутник V» дунияны алтмыш 
жети къыралында хайырланыла-
ды, ол бир миллиард бла беш жюз 
миллион адамгъа салыннганды. 
Россейде вирусология не заманда 
да кючлю болгъанды. 

- Сиз кесигиз салдыргъанмысыз 
дарман?

- Хау, юйде адамларым ауругъ-
ан эдиле да, ала сау болгъанлай,  
мартда баргъанма да  этдиргенме 
биринчи укол, ол кезиуде бир затым 
да аурумагъанды, экинчи кере уа 
уколну жери бир къысха заманны 
сынсыгъанды, артда уа тохтагъан 
эди. Статистикагъа кёре, бир кесек 
къыйналгъанла, температуралары 
болгъанла жарым процентден оз-
майдыла. 

Мени битеу бизни республикада 
жашагъанлагъа  айтырыгъым: за-
манны оздурмагъыз, кеси кеси-
гизни алдамагъыз, барып, дарман 
салыгъыз!

БАЙСЫЛАНЫ Марзият.

– Хасан, сабийлигингден 
башлайыкъ. Ол замандан 
не зат къалгъанды эсинг-
де?

– Мен 1935 жылда Кёнде-
ленде туугъанма. Ата-ана 
жанындан да ийнакъ бол-
гъанма. Атам Жанатайла-
ны Алийни жашы Магомет 
бла анам Атмырзаланы Му-
хамматны къызы Шарипа 
уллу юйюрледе ёсгендиле. 
Жанатайлада – алты жаш 
бла эки къыз, ана жаным-
да да - тёрт жаш бла тёрт 
къыз. Сабийлигим ариу 
болгъанды, жап-жарыкъ, 
ата-ана жылыулукъну се-
зип. Алай ол кёпге созул-
магъанды. 

Атам Уллу Ата журт уруш-
ну ал жылларында бар-
гъан къызыу сермешле-
де жоюлгъанды. Ол алты 
уланы душманнга къажау 
чыкъгъан Жанатайланы 
Алийни тамата жашы эди. 
Алай бла анам кёчгюнчю-
люкге юч сабийи бла чыкъ-
гъанды. Мен ол заманда 
биринчи классны бошап 
эдим. Ханафий бла Хамит 
а – менден кичиле. Эсимде 
тургъаны, ол уллу маши-
налагъа миннгенибизге 
къууана эдик биз – сабий-
ле. Алда не сакълагъанын 
къайдан биллик эдик?

– Анда уа къайда жа-
шагъансыз?

– Биринчи Кегети элге 
тюшгенбиз. Ариу, тау жер 
эди, адамы да иги. азер-
байджанлыла, къарачай-
лыла да бар. Зарауатлыгъ 
а кёргенбиз. Анабыз жигер 
адам эди да, тёшек тышха 
чулгъап элтген къумачла-
рын, жаулукъларын жарым 
машок нартюхге бла машок 
будайгъа алышханды, бар-
гъанлай. Ма ол къалдыр-
гъанды бизни жаныбызны. 
Бизни да, анамы эгечлери-
ни да. Анда кичибиз Хамит 
ауруп ёлгенди. Анга багъ-
аргъа врач табылмагъ-
анды. Анам да тифден 
къыйналгъанды. Ауушхан 
сунуп, аны ёлгенле ичине 
атханларын, артда андан 
чыгъаргъанларын бир да 

унутмагъанды. Больница-
дан кирпи чашчыгъы бла 
келгени эсимдеди. Сора 
ачы жилягъаны, бизни сау 
кёргенинде…

Анда Тёппеланы Алим 
бла бирге баргъанбыз 
школгъа. Иги окъугъаны-
быз ючюн, иги окъумай не 
амалынг бар эди, манга 
«Жомокъдур» китап, анга 
карандашла берген эдиле. 
Сурат этерге сюйюучю 
эдим да, алышайыкъ дей-
ме да, унамайды. Артда уа  

ол дуниясын алышырны 
аллында тюбейбиз да, мен 
а: «Къайдадыла каран-
дашларынг энди? Мени уа 
китабым турады!» – деп 
махтанама да, ол а аны 

окъургъа тилейди. Ауушуп 
къалды.

– Школну уа андамы 
бошагъансыз? Устазла-
рыгъыз эсигиздемидиле? 
Не бла?

– Угъай. Кегетиде бирин-
чи классны (жангыдан) 
бошагъанымлай, биз ана 
жууукъларыбыз болгъан 
Юрьевкагъа кёчген эдик. 
Анда жетинчи классны тау-
усханма. Ол заманда класс 
таматабыз Атаккуланы На-
жмудин эди. Аламат адам. 
Устазларымдан эсимден 
кетмегенле физкультура-
дан берген бир бек чырай-
лы адам – Малкъарланы 
Илияс, Уллу Ата журт уруш-
ну аллында футбол коман-
дада ойнагъан Гемуланы 

Ахмат. Анда футбол не 
болгъанын билмегендиле, 
Ахмат юйретгинчи. Юрьев-
каны сууундан ары ётюп, 
Бабка деп тау бар эди. Аны 
этегинде футбол майдан 
этип, анда ойнагъанбыз. 
Тобун алып къачхан эдим 
да, Ахмат желкемден тут-
ханлай: «Сиз учительсиз! 
Ийигиз», – деп кюлдюрге-
ним эсимдеди.

Рашид Шугаевич а, назик 
адам, уллу къап-къара кёз-
лери жарыкълыкъдан бла 

огъурлулукъдан толуп, къа-
рамы бла кесине илешди-
рип къоя эди. Аллай нюрю 
бла къалгъанды эсимде. 
Анасы таулу эди, атасы уа 
– тюрклю, тукъумун айтал-
майма. Хапар айтып баш-
ласа, шумсуз тынгылагъан-
быз, алай тартдыргъанды 
кесине. Зоргени юсюнден 
да, Войнични «Овод» де-
ген романын да мен андан 
эшитгенме биринчи. Бизге 
литератураны сюйдюрген 
ол болгъанды.

Сегизинчиден башлап, 
школну бошагъынчы ата 
къарындашым Хызир бла 
тургъанма Фрунзеде. Школ-
ну да анда бошагъанма.

– Окъугъан тынчмы эди 
сизге?

– Хау. Кесибиз да тамата-
ракъ эдик да башхаладан. 
Дагъыда анда классдан 
классха ёте туруп, экзамен-
ле берген тёре бар эди, ол 
а тизгинли этгенди окъуучу-
ланы. Математикадан, фи-
зикадан да кесим китапны 
аллындан ахырына дери 
окъуп, алай баргъанма 
экзаменлеге, башхалагъа 
да болушханма.

– Усталыкъ сайлагъанда 
уа, къалай тохташхансыз 
устазда?

– Механизация жанына 
кирирге дедим да, бол-
мады. Лётчик болургъа 
сюйдюм. Ол да болма-
ды. Военкоматха барып, 
къагъыт тилейме лётный 
училищеге. Быллай зат биз-
де болмагъанды дейдиле 
да, сора аскерге алыргъа 
къагъыт бередиле. Ары 
бир тюшсем, андан ары 
бир жол ачылыр деп тура-
ма. Анам а устаз болуруму 
сюйгенин айтады, Рашид 
Шугаевишча. Аныча уа 
къалай боллукъса – ол уллу 
фахму эди?! Кёчгюнчюле-
ге артха къайтыргъа оноу 

чыгъып эди да, ол аскерге 
чакъыргъан къагъытны да 
кючю кетеди. Алай бла, ата 
журтха къайтабыз. Мында 
чеплеу жау чыгъаргъан 
жерде къауум ай ишлеп, 
Къабарты-Малкъар уни-
верситетни орус-малкъар 
бёлюмюне кирип, анда 
окъугъанма.

– Урунуу жолугъуз 1962 
жылда «Коммунизмге 
жол» газетде башланн-
ганды. Нек кетген эдигиз 
андан, жаратмаймы?

– Мен ары корректор 
б о л у п  б а р г ъ а н  э д и м . 
Бир кесек ишлегенлей, 
газет ишни къыстаулугъ-
ун кёрюп, кесиме артыкъ 
ышанмадым. Ол заманда 
республикалы газетлени 
араларында къайсы терк 
чыгъады деп, эришиу бара 
эди. Сёз ючюн, Текуланы 
Жамал бир такъыйкъаны 
ичине сау бетни окъуп къоя 
эди, мен а, халат жибе-
рирге къоркъуп, бек тынч 
окъугъанма. Сора, аныча, 
анда ишлеген башхалача 
болалмагъаныма жарсып 
кетгенме.

– Андан сора къайда 
сынагъансыз кесигизни?

– Тёрт айны театрда мето-
дист болуп тургъанма. 1963 
жылда окъуу жыл башла-
ныргъа уа мени санаторий 
школ-интернатха юйретиу-
чю этип алгъандыла. Анда 
1991 жылгъа дери (жыйыр-
ма сегиз жылны ичинде!) 
тамата юйретиучю, мал-
къар тилден бла адабият-
дан устаз болуп ишлегенме. 
Андан сора экинчи номерли 
школда беш жылны ана 
тилден бла адабиятдан 
дерс берип тургъанма.

Юч жылны биринчи но-
мерли лицейде, бир къа-
уум заман жыйырма тёр-
тюнчю номерли школда 
ишлегенме. Сора мени 
Билим бериу министер-
ствону бегими бла Къабар-
ты-Малкъар къырал уни-
верситетни информация 
технологияланы эм эконо-
миканы колледжине обще-
житде юйретиучю этип 
кёчюргендиле. Анда 1999-
2006 жыллада ишлегенме. 
2008 жылда уа КъМКъУ-ну 
орта профессионал билим 
берген бёлюмюне (СПО) 
устаз этип кёчюргендиле. 
Алты жылдан мени анда эл 
мюлкню тарыхы деген ка-

федрасында тамата устаз 
этгендиле. Солуугъа да 
андан кетгенме.

Элли жылдан артыкъ-
ны сабийле бла ишлеген 
къыйын болур. Ишигизни 
сюйгенмисиз?

– Сюймей а! Окъуучула-
рынгы сюймесенг, устаз 
болуп ишлеяллыкъ тюйюл-
се. Мен ол кесими устаз-
ларымча болургъа итинн-
генме.

– Бюгюнледе уа тюбей-
мисиз кесигиз окъутхан-
лагъа, юйретгенлеге?

– Тюбемей а! Бир кюн ар-
тымдан келип, кёзлерими 
къысады бири. «Танырыкъ 
тюйюлме», – дейме. Ол 
а мен юйретген сабийле-
ден бири. Уллу киши. «Сиз 
сюйдюргенсиз манга мате-
матиканы. Усталыгъым да 
олду», – дейди. Дагъыда 
бир жаш хар кёргени сай-
ын къучакълайды. Бек иги 
боладыла окъуучуларым. 
Мен СПО-да ишлегенде, 
бир башха устаз, Байда-
ланы Сакинат Мусаевна, 
студентлеге «Сюйген уста-
зым» деп кёлденжазма 
жаздырады. Ала ол иш-
леринде мени юсюмден 
айтханны окъугъанында, ол 
таулу къыз мени: «Мен сиз 
таулу болгъаныгъыз бла ёх-
темленеме», – деп, бир бек 
уялтхан эди. Ол затла ючюн 
ыразыма окъуучуларыма.

– Жашау нёгеригизни, 
сабийлеригизни юсле-
ринден да бир-эки сёз 
айтсагъыз эди.

– Тёбен чегемлиди. Тей-
рикъулладан. Аты Захи-
ратды. Нёгерим таныш-
дыргъан эди. Беш сабий 
ёсдюргенди – юч жаш бла 
эки къыз. Жашла Солтан, 
Хаким, Тахир бирер иш 
бла кюрешедиле. Къызла 
уа экиси да устазладыла. 
Фатимат «Радуга» гимна-
зияда, Зухура уа экинчи 
номерли лицейде малкъар 
тилден устазладыла.

– Бюгюн ишлеген жаш 
устазлагъа не айтырыкъ 
эдигиз?

– Сабий жалгъанны бла 
кертини бек айырады. Ма 
ол себепден аланы алла-
рында бош омакъланыу 
магъанасызды, алдауду. 
Бек биринчи аланы ыша-
ныулукъларына кертичи 
болургъа итинирге керек-
ди, жол излерге сабий жю-
реклеге. Дагъыда устаз 
билимин дайым ёсдюрген-
лей турургъа борчлуду. Аны 
унутмасынла. 

Къыйынды, алай а уллу 
байлыкъды билим. Кесинг-
де тюзлюкню, адамлыкъны 
баш шартларын байыкълан-
дырыргъа киришсенг, ол 
уллу насыпды. Хау, адам-
лыкъгъа итинмеклик насып-
ды. Кюлкю, къууанч сабий-
лени огъурлулукъгъа учун-
дурадыла. Кесими юлгюмде 
сынагъанма ол затны. Аны 
унутмасынла. Саулукълу, 
жетишимли болсунла.

Ушакъны МУСУКАЛАНЫ 
Сакинат бардыргъанды.

Абадан тёлю

«АДАМЛЫКЪГЪА 
ИТИНМЕКЛИК – НАСЫПДЫ»

Белгили устаз, халкъ жарыкъландырыуну отлични-
ги Жанатайланы Магометни жашы Хасан республи-
када таныулу адамды – ол элли эки жылны ичинде 
тюрлю-тюрлю окъуу юйледе малкъар тилден бла 
адабиятдан дерс берип тургъанды. Бюгюн ушагъы-
быз ол сынаулу адам бла барады.

Барыбыз да бирлешсек, 
ковидни хорлаяллыкъбыз

Финансла

«Таза Элбрус», «60 кюннге 
100 ахшы иш», «Ышаныу-
лукъну жарыгъы», «Сабийни 
школгъа хазырла» - респу-
бликада бу акцияланы юс-
леринден эшитмеген адам 
болмаз, баям. Аланы баш-
ламчысы КъМР-ни волонтёр-
ларыны «Помоги ближнему» 
сабий-жаш тёлю организаци-
ясыды. 

АХШЫЛЫКЪНЫ 
БАШЛАМЧЫЛАРЫ 

«Помоги ближнему» волон-
тёр организацияны КъМР-
ни Муслийманларыны дин 
управлениясыны башчысы-
ны орунбасары Алим Сижа-
жев къурагъанды. Ол а къы-
ралны уллу шахарларында 
Кавказгъа къажау ниетле 
жайылгъан кезиу болгъанды. 
Эсигиздемиди, миллетчиле: 
«Кавказгъа ашатып тургъа-
ныбыз болады!» деген чакъ-
ырыула бла митингле къу-
рагъанлары, федерал теле-
каналлада  кавказлылагъа, 
муслийманлагъа къажау 
сёлешгенлери. Аланы хата-

сындан а къыралны башха 
регионларында жашагъанла 
бизге террористлегеча къа-
рагъандыла. 

Ма быллай ишлени тохта-
тыр, жаш тёлюню бирикди-
рир, исламгъа жамауатда 
къуралгъан осал кёз къа-
рамны тюрлендирир, аман 
оюмланы тыяр мурат бла 
этилген эди ол оноу.  

- Кавказны жаланда ахшы, 
иги жумушла бла тазалар-
гъа онг болгъанды. Алай 
бла табийгъатны къоруулау, 
экологияны игилендириу иш-
леден башларгъа оноулаша-
быз. Шёндю уа ниетлерибиз 
кенгергендиле, къуру дин 
бла чекленип къалыу терс 
болгъаны ачыкъланнган-
ды. Бюгюн а волонтёрланы 
къауумуна миллетине, ди-
нине къарамай, ахшы ишле 
толтурургъа сюйген хар ким 
да къошулургъа боллукъду,-
дейди Алим Сижажев.

«Помоги ближнему» бю-
гюнлюкде къымылдаугъа 
бурулгъанды. Ол эки мингден 
аслам адамны бирикдиреди 
эм кюн сайын анга жангы 
келечиле къошуладыла. Ким-
ледиле волонтёрла? Студент-
ле, окъуучула, тюрлю-тюрлю 
жерледе ишлегенле. Башха-
лагъа болушургъа сюйгенле-
ни арасында тамата тёлюню 
келечилери да аз тюйюлдю-
ле. «Бизни барыбызны да 
бир ниет бирикдиргенди – 
жамауатны къайгъыларына, 
жарсыуларына болушургъа 
хазырлыкъ»,-дейди Алим.

Табийгъатны, экологияны 
къоруулау бла бирге  волон-
тёрла спорт, культура, туризм 
жаны бла жумушлагъа тири 
къатышадыла, Къабарты-
Малкъарны курортларын 
къыралда белгили этиу жуу-
аплы ишни толтурадыла. 

Анга уа граждан обще-
ствону институтларыны бла 
власть органланы арала-
рында халла ышаннгылы 
болгъанлары, социал магъ-
аналы жумушланы толтур-

гъанлада къырал себеплик 
этилгени да болушады.  

- Пандемияны кезиуюнде 
акцияларыбызны бир кесек 
тыяргъа тюшгенди. Алай му-
ратларыбыз кёпдюле. «Помо-
ги ближнему» республикада 
кёп ахшы акцияланы биринчи 
къурагъанды деп, шарт ай-
таллыкъма. Бирде кесибизге 
лакъырда этип, «ахшылыкъ-
ланы башламчылары» дей-
биз. Бир кере бардыргъан 
акцияны къайтармазгъа, 
жангы жумушланы барды-
рыргъа итинебиз. Аланы уа 
башхала андан ары бардыра-
дыла жашауда. Ол бек игиди. 
Нек десенг ахшылыкъ тохта-
майды. Ол а  жамауатха хар 
бирибиз да жашауубуз, келир 
кюнюбюз ючюн жууаплы 
болгъаныбызны кёргюзтюрге 
онг береди,-деп акъыл этеди 
ушакъ нёгерибиз.

ЭКОЛОГИЯ 
АДЕПЛИЛИКНИ МУРДОРУ 

Организацияны биринчи 
акциясы Нартия черекни 
жагъасын тазалау бла бай-

ламлы болгъанды. Ол ша-
уданладан къуралгъанды, 
алай тёгереги-башы багуш-
дан толуп, суу жокъ болуп 
башлагъанды. «Биринчи 
кезиуде 30 адам болгъан 
эсек, жагъаны тазалаугъа 
уа 120 адам чыкъгъанбыз. 
Ол кюн биз жыйгъан кир-
кипчик КамАЗ-гъа да кючден 
сыйыннганды»,-деп эсгереди 
Алим.

 Власть органла да эс бур-
гъандыла тёгерекдеги къуду-
ретни болумуна. Бу проблема 
тюрлю-тюрлю кенгешледе 
сюзюлюп, тийишли оноула 
этилгендиле. Алай бла уа 
къалгъан-къулгъанла за-
консуз жыйылгъан жерле 
тазаланып башлагъандыла, 
халкъда да экология культу-
раны мурдору къуралгъанды. 
«Адамларыбыз табийгъатха 
жууаплы болуп, багушну эр-
кин этилмеген жерде къоюяп 
кетмезле, машиналарында 
бара, конфетни тышын, пла-
стик шешаланы терезеден 
тышына атмазла деп бек 
ышанама»,-дейди Алим. 

Европаны эм бийик тёп-
песи - Элбрусну ариулау 
битеуроссей даражагъа 
окъуна чыкъгъанды. «Таза 
Элбрус» акцияны чеклерин-
де беш жылны ичинде во-
лонтёрла тауну бетлеринде 
кир-кипчикни жыйгъанды. 
«Биринчи жыл багуш 10 тон-
нагъа жетген эсе, бешинчи 
жыл а тонна бла жарым да 
болмагъанды. Ол а акция 
борчун толтургъаннга шагъ-
атлыкъ этеди»,-дейди Алим 
Сижажев.

Ызы бла экология жумушла 
Чирик кёлледе, Гижгит кёлде 
да болгъан эдиле. 

ЖАНДАУУРЛУКЪ
Сабий юйге, абаданла, сау-

лукъларына кёре чекленнген 
онглары болгъан балачыкъла 
тургъан учреждениялагъа 
баргъан кезиуде уа жаш 
адамла чомартлыкъгъа, баш-
ханы жарсыуларына къайгъ-
ырыулукъгъа, ахшылыкъгъа 

юйренедиле. Аллай жолоучу-
лукъла юйюрню магъанасын 
ангыларгъа онг бередиле. 
«Бизни жашла бла къызла 
не къыйын жашау болумгъа 
тюшселе да, сабийлерин, 
къарт атасын, анасын къоюп 
кетмезликлерине ишексиз-
ме. Жандауурлукъ акцияла 
аланы жюреклерин ачыкъ 
этгендиле»,-деп къошады 
ушакъ нёгерибиз. 

«60 кюннге 100 ахшы иш» 
акция да ёсюп келген тёлю-
ню игиликге чакъыргъанды. 
Хар ким да ахшылыкъны 
кесича ангылайды. Биреу-
ге юйде сауутланы жуууп, 
анасына болушханы да жи-
гитликди. Алай башхасы уа 
игиликге жаланда уллу, магъ-
аналы, тёгерекде болумну 
тюрлендирген  жумушланы 
санаргъа боллукъду. 

- Акция башланнгандан 
сора бир ненча жылдан ман-
га социальный сетьлеге жаш 
адам жазгъанды. Аны юсюн-
ден а школда окъугъанында 
мени бла тюбешиуде эшит-

ген эди. Биринчи неси барды, 
тамамламай а, деп келген-
ди эсиме, деп жазгъанды 
ол. Алай жылла озгъандан 
сора да ол алыкъа 100 ахшы 
ишге жеталмагъанын, алай  
халкъгъа хайыр келтирген 
ахшылыкъланы жашаууну 
ахырына дери толтурургъа 
сюйгенин айтханынды. Мен 
анга бек къууаннганма,-
дейди ушакъ нёгерибиз.

РЕСПУБЛИКА –  
ЮЙЮБЮЗДЮ

Солуу заманында хакъсыз 
ишлерге, башхала къоюп кет-
ген багушну кетерирге, къа-
тында адамгъа болушургъа 
угъай демегенле шёндюгю 
заманда энтта къалгъанлары 
сейир тюйюлмюдю? Аланы 
къаллай ниет бирикдиреди? 
«Арбазым   ариуду деп, юй-
юню аллында, орамда, элде 
жыйылгъан кирге адам къа-
лай тёзеди? Республика – ба-
рыбызны да юйюбюздю. Аны 
шёндю болуму, келир кюню 
ючюн жууаплыбыз. Алай эсе 
уа, ёсюп келген тёлюню бу 
ниетлеге юйретирге борчлу-
буз, кесибиз да юлгю кёр-
гюзтюп. Кезиулю ахшы ишни 
башлагъаныбызда жашланы 
бла къызланы термилген, 
жаннган кёзлерин кёрсем, 
энтта ишлеригим келеди»,-
деп ышарады Алим.

«Помоги ближнему» къы-
мылдаугъа къошулургъа 
сюйген а тёгерекде къал-
лай кемчиликни кёргенин 
ачыкъларгъа, аны кетериу 
жаны бла башламчылыкъны, 
этерге керекди. Организация 
къуралгъанлы уа быйыл 8 
жыл толлукъду. Озгъан за-
ман магъаналы жумушланы, 
жамауатха хайырлы ишни 
кезиую болгъанды, дейди 
Алим Сижажев.  «Сёзсюз, во-
лонтёрларыбыз республика-
да болумну тюрлендириуге, 
аны айнытыугъа кеслерини 
юлюшлерин къошхандыла»,-
деп ишексизди ол.

ТИКАЛАНЫ Фатима. 

«Бизни бир ниет бирикдиргенди – жамауатны 
къайгъыларына, жарсыуларына болушургъа хазырлыкъ»

Бу кюнледе уллу жауунланы хатасындан 
Прохладный-Бахсан-Азау А-158 трассаны 88-чи 
кесегинде, Элбрус элни къатында, жолну ырхы 
басып, транспорт жюрюялмай къалгъанды. 
Насыпха, ёлген эм ачыгъан болмагъанды. 

Биринчи сагъатлада окъуна Росавтодорну 
«Кавказ» управлениясы жолну оператив 
халда  тазаларча мадар этгенди. Алай бла 
эрттенликде 38 жолчу эм 8 энчи техника къар-
машып,  машинала реверсив халда жюрюрча 
болгъанды. Саулай алып айтханда, ишле бир 
ненча кюнню баргъандыла, аны чеклеринде 
участокну 3 минг кубометрден аслам топуракъ 
эм таш келтиргендиле. 

Гидрометцентрден билдиргенлерича, 
жууукъ заманда республикада къаты жауун 
жауаргъа, буз эм жел урургъа боллукъду. 
Табийгъатда солургъа излегенле шёндю 

черекле кётюрюлгенлерин, тау жерледе уа 
ырхыла келирге боллукъларын эсде тутаргъа 
борчлудула.   

Жолда чырмаугъа тюшген неда аллай бо-
лумну эслеген адам «Кавказ» управленияны 
диспетчер службасына бу телефон номер бла 
сёлешип билдирирге боллукъду: +7 (8793)33-
11-59.

КУРДАНЛАНЫ Сулейман. 

Ырхы 

Россельхозбанкны Къа-
барты-Малкъарда бёлюмю 
быйылны биринчи жары-
мында багъалы темирледен 
жарашдырылгъан 128 ахча 
сатханды. Ол санда 87 «Ге-
оргий Победоносец» деген 
сериядандыла. Аланы ба-
рындан да банк 3,1 миллион 
сом файда тюшюргенди.

Финанс учрежденияда 
айтханларыча, аны бла ала 
быллай багъалы ахчаланы 
сатыу жаны бла планларын 
188 процентге толтургъан-
дыла. Сёз ючюн, былтыр 
бу кезиуде 87 темир ахча 
сатаргъа къолдан келгенди.

Инвестициялы ахчаладан 
сора да, Россельхозбанк 
алтындан бла кюмюшден 
этилген тюрлюлерин сата-
ды. Ала белгили кюнлеге, 
байрамлагъа, башха тема-
тикалагъа аталадыла.

- Быллай ахча кимге да 
бек аламат саугъады. Ала-
ны тюрлюлери бла сиз банк-
ны бёлюмлеринде неда Ин-
тернетде http://coins.rshb.ru 
сайтында шагъырейленирге 
боллукъсуз, - дегенди аны 
башчысы Алим Сокуров.

УЛБАШЛАНЫ Мурат 
хазырлагъанды.

Алтын ахча – 
аламат саугъа

 Уллайгъанла

Умарланы Хасан Кичибалыкъны  ветеран 
советини таматасыды. Жыл саны сексенден 
атлагъанлыкъгъа, иш кёллюлюгюн, тири-
лигин да тас этмегенди, элни жашаууна, 
эллилерине  жюреги бла къайгъырады. 

Аскерден къайтханлай, ол  элде столяр 
болуп ишлеп башлагъанды. Къолун ачыт-
хандан сора сауулгъан ийнекле тургъан 
фермагъа моторист болуп киргенди. Анда 
ишлеп тургъанлай, аны  1966 жылда Став-
ропольгъа партшколагъа жибередиле.  Окъ-
ууун  жетишимли бошап, ызына, совхозгъа, 
къайтады.  

-Ол заманда мюлкге Газаланы Ахмат 
башчылыкъ этгенди,-деп эсгереди тама-
та. - Ол кезиуде жайып башлагъан эдиле  
абердин-ангус тууарланы бла  линкольн къу-
малы къойланы. Мюлкде 400  аслам адам 
уруннганды,  7-8 минг тууар, 6-7 минг къой  
эм 400-ден  артыкъ ат бар эди. Бир жылгъа 
тууарладан 500-600 сатылгъанды.   Биржыл-
лыкъ бугъаны  союлмагъан  ауурлугъу 420 
килограммгъа жетгенди. Къойла да 110-115 
процент эт бергендиле. Къыркъылгъан за-
манларында уа  жюнлеринден  10-11 тонна 
чыкъгъанды.   

Андан сора да, Умар улу уучулукъ мюлкде 
специалистни орунунда  эм онжети жыл-
ны уа  заготовитель болуп да уруннганды.  
Акъсакъал алгъын элни Прохладныйде 830 
гектар будай, арпа салгъан сабанлыкълары 
болгъанларын, жыл сайын хар юйге 100 
килограмм мирзеу, 50 килограмм ун, бир 
фляга чеплеу жау бергенлерин, складлада  
тууар бла  къой этни бир сомдан сатханла-
рын да тансыкълап эсине тюшюреди. 

- Элибизде кёп миллетлени келечилери 
жашайдыла, ол санда 25 къабартылы юй 
барды. Барыбыз да бир юйюрча турабыз.  
Жаш тёлюбюз иш кёллю, адепли болгъа-
нына къууанама. Ичип, кеслерин аман 
жюрютюп, бетлерин жоймайдыла. Мал 
тутадыла, бичен этедиле, къол къыйынлары 
бла  башларын тутаргъа кюрешедиле. Иги 
кесек тууар, къой, ат тутханла да бардыла,-
дейди Хасан бизни бла ушагъында.

Аны  иш табар ючюн кёплеге тышына 
кетерге тюшгенлери да жарсытады.  Бюгюн-
люкде аллайланы саны  40 адамгъа жетеди. 
«Жаш тёлюню, башхаланы да ишден бош 
заманларында солургъа онглары болурча 
мадарла этиледиле.  2017 жылда Мада-
ният юй да ишленнгенди. Анда тепсерге, 
жырларгъа юйретедиле, болсада музыка  
инструментле жетмейдиле, спорт секцияла  

да жокъдула»,- деп къошханды тамата. 
Ветеран советни ишини юсюнден айта, ол 

биригиу элни администрациясы эмда школу 
бла да  байламлыкъ жюрютгенин билдир-
генди. «Мектепни таматасы Боташланы 
Рада юйретиу жаны бла уллу иш бардыра-
ды. Байрамланы, акцияланы эмда башха 
жыйылыуланы кезиуюнде биз окъуучула бла 
тюбешип, насийхатлыкъ этмей къоймайбыз.  

Уллайгъан адамларыбыз да, кёп болма-
сала да, бардыла. Сёз ючюн, Ботталаны 
Аминатха - 100 жыл, Сокъурланы Рамазан-
ны бла Урчукъланы Хажи-Муратны 90 жыл-
лары толгъанды.  Аладан аз  жашыракъла 
да тогъуз-он боладыла, - дейди акъсакъал. 

Умарланы Хасан китапланы, журналла-
ны, газетлени да дайым окъуйду, дунияда, 
республикада бола тургъан жангылыкъла-
ны билирге итинеди. Аны жюреги тартхан 
дагъыда бир иши барды: ол жаш зама-
нындан бери назмула жазады. Биринчи 
тизгинлерин 1959 жылда Къарачайда бир 
ариу къызны жаратып, анга жоралагъанын 
бир да унутмайды.  Аны 80-жыллыгъына  
уа Зольск районну администрациясыны 
башчысы Руслан Гятов эм башхала аламат 
саугъа этгендиле -  элни Маданият юйюнде 
«Сюймеклик - ол жашауду» деген  назмула 
жыйымдыгъыны презентациясын ётдюр-
гендиле. 

КУРДАНЛАНЫ Сулейман.

Чеченланы Аминат Кичи-
балыкъны жер-жерли ад-
министрациясында ишле-
генли отуз бир жыл болады. 
Элде токъсанынчы жылла-
дан бери этилген ишлени, 
ол санда тюрлениулени да, 
иги биледи. 

Аминат айтханнга кёре, 
элде 1500-ден артыкъ адам 
жашайды, 307 арбаз барды. 

Иги шартладан бири - арт 
кезиуде  туугъан сабийле-
ни саны иги да кёбейген-
ди. Школда окъугъанланы 
саны да  экишер класс 
болуп башлагъанды. Битеу 
да мектепге жюрюгенле эки 
жюзге жетедиле. 

Аминат администраци-
яны баш специалистиди, 
ишин иги биледи, тюрлю-

тюрлю къагъытланы  терк 
да, тынгылы да жараш-
дырады. Алгъын совхозну 
иелигинде болуп, артда уа 
федерал ырысхыгъа кёчген 
жерлени артха къайтарыу 
жумушлагъа уллу эс бу-
рады. Ол магъаналы иш 
тамамланса, жер-жерли 
бюджетге да ахча тюшюп 
башларыгъын уста биледи.  

Теммоланы Музафар Кичибалыкъны жер-
жерли самоуправление советини депутаты 
болуп ишлегенли отуз жылдан атлагъанды. 
Эллиле аны алты кере бир бири ызындан 
башда сагъынылгъан ишни бардыр деп, 
ыразылыкъларын берип сайлагъандыла. 
Бир да болмагъанча тири адамды, бир 
ишден да артха турмайды, жамауат бор-
чун ол къадар жылны ичинде шарайыпсыз 
толтурады. Аны алайлыгъын ушакъ бар-
дыргъанда ангылагъан эдик, сыфаты да 
айтып турады.

Музафар элде суу быргъыланы бир жери 
тешилсе, аланы жамаргъа тири къатыша-
ды.   Жайда Кичибалыкъда заранлы хансла 
кёп боладыла, аланы къурутургъа керек 
дарманланы мажарады,  чалыргъа керек 
болса, эллилени да къурап тамамлайды ол 
ишни. Теммо улу элни ара мюлкюню  кёп 
жеринде уруннганды, администрацияны 
таматасыны къуллугъун толтуруп да жылгъа 
жууукъ ишлегенди, хар затха юйреннгенди, 
жашауунда уллу сынау да алгъанды. 

Элни совхозунда уа он классны бошагъ-
анлай урунуп башлагъанды. Майкопну авто-
дорожный техникумун заочно бошагъандан 
сора ара мюлкде жерчилик жаны бла баш 
инженер болуп тургъанды. Аты кёп жерлеге 
иги бла айтылгъан совхоз 2007 жылда ишин 
тохтатады,   уллу мюлкю алай  чачылгъаны-
на Музафар  бюгюн да  жарсыйды.   

Шёндю уа  эл администрацияны  жумуш-
ланы тамамларгъа кесини энчи техникасы 
болмагъаны Теммо улуну бек жарсытады. 
Керек заманда элли жашла  кеси техникала-
ры бла чыгъып, тюрлю - тюрлю жумушланы 
тамамлагъанларын чертгенди, ол алагъа 
ыразылыгъын да билдиргенди. Сёз ючюн, 
Башийланы Аскер трактору бла элге суу 
быргъыланы тартханда уллу болушлукъ 
этгенди. Ёлмезланы Марат машинасы бла 
зыгъыр ташып тургъанды. Богъатырланы 
Аскер къышда суу быргъыла атылгъанда, 
аланы жамаргъа уллу кюч салгъанды. Го-
чаланы Зейтун а быргъыланы салгъанда, 
аланы бир бирге жалгъагъан жумушну уста 
тамамлагъанды. 

Музафар кесини депутатлыкъ ишинде 
элни орамларын, аны тёгерегин тазалыкъ-
да тутууну да баш борчларындан бирине 
санайды. Бу кюнледе район арадан энчи 
техника келтирип,  бир ай бла жарымны 
ичинде элли жашла бла санитар тазалауну 
бошагъандыла. Ол магъаналы ишге Джап-
пуланы Тахир, Башийланы Расул, Шериев 
Азрет-Алий, Ёлмезланы Маммаш, Умарла-
ны Аслан тири къатышхандыла.  

Теммо улу эл администрацияны тюрлю-
тюрлю комиссияларыны къауумуна да ки-
реди, анда къаралгъан сорууланы кёбюсю 
ол къатышмай  тамамланмайды. Башхача 
айтханда, элде не тюрлю жумуш бар эсе да, 
ол санда байрам кюнле, неда бир жарсыуу 
болгъан юйюрге Музафар билмегенлей, 
аны себеплиги жетмегенлей, бир зат да 
этилмейди. Сёз ючюн, пандемияны кези-
уюнде аш-азыкъ пакетлени кимге берирге 
кереклилени тизмесин тохташдырыргъа, 
аланы иелерине тапдырыргъа окъуна къа-
тышады. 

Белгилерчады, Музафар элни ол къадар 
жумушун тамамлагъанда, кесине бир за-
манда да бир умут излемегенин, айтылды-
этилди. Отуз жылны ичинде ол шарт анга 
жорукъду.

 Музафар юй бийчеси Къутушланы Фа-
тимат бла юч жаш ёсдюргендиле. Алты 
туудукълары барды.Тамата жашы Мурадин 
биргесине турады, ортанчысы Магомед 
юйюрю бла Биринчи Чегемде жашайды,  
гитчеси Марат Будённовск шахарда аскер 
борчун толтурады. Теммо улуну дагъыда 
тёрт къарындашы барды, ала барысы да 
юйленип, кеси къыйынлары бла жашагъан, 
Кичибалыкъда айырмалыгъа саналгъан 
юйюрледиле. 

Бизни корр.

Тау эл: тюнене, бюгюн, тамбла 

Алгъа таукел къарайдыла, шуёхлукъну, жигерликни да юлгюсюн кёргюзте

МАДАНИЯТ ЖАНЫ 
ОНГЛУДУ  

- Тюз элге кирген жерде, онг 
жанында ариу, жангы мекям тур-
гъанын кёрген болурсуз. Ол Мада-
ният къалабызды, эки жыл мындан 
алгъа ачылгъанды, - дейди Малик. 
- Ол битгени бла анда бир ненча 
кружок къуралгъанды - ала бары 
да ишлерин  жетишимли бардыра-
дыла. Сёз ючюн, тепсеучю къауум 
тышында кёп эришиуледе алчы  

жерле  алып  къууандырады. Ары  
юйренирге къоншу элледен кел-
генле да боладыла. Шёндюледе уа, 
пандемияны хатасындан, маданият 
жашау аз-маз шошайгъанды, алай, 
айтханымча, жарсыу жокъду.

Маданият жаны  бла болум алай 
эсе, спорт бла уа артыкъ доюн тюй-
юлдю. Элни башчысы айтханнга 
кёре, аны бла кюреширге жараулу 
жер жокъду. Ал кезиуледе школда 
жаланда боксдан секция болгъан-
ды. Алай ёсе келген тёлюню анга 
юйретген жаш аскерге  кетгенинден 
сора аны орунуна адам табылмай 
турады. 

Дагъыда буруннгу жыл гитче 
футбол ойнарча майданчыкъ ачыл-
гъанды элде. «Ол бек тап, тынгылы 
жарашдырылгъанды. Сабийле 
анда кюндюз угъай, кече окъуна 
заманларын зауукълу ётдюредиле. 
Саулай айтханда уа, сёз ючюн, элде 
физкультура-саулукъландырыу 
комплекс (ФОК)   бек керек болуп 
турады. Спорт министр бла, район-
ну башчысы бла да аны юсюнден 

бир ненча кере сёлешгенбиз. Кёп 
да  бармай Кичибалыкъда аллай 
объект боллугъуна ышанама», - деп 
белгилегенди Гурту улу.

«ЖОКЪНУ КЕРЕК 
ТАПДЫРЫР»

Арт жыллада, бир элде болмаса 
да,  башхасында суу къытлыкъгъа 
тарыгъыула чыгъа туруучудула. Бу 
жаны бла сизде уа хал къалайды, 
деген сорууубузгъа Малик былай 
жууаплагъанды: «Ачыкъ айтханда, 

барды бизде да аллай чурум. Бю-
тюнда жай иссиледе сезилип теби-
рейди. Аны сылтауларындан бири 
быргъыланы  тозурагъанларыды. 
Аланы жангыртыр амал барды, биз 
аны ойлагъанбыз. Алгъаракълада 
район берген субсидиягъа проект-
смета документацияны хазырлай ту-
рабыз. Ол къолубузгъа тюшгенлей, 
тийишли къырал программагъа 
къатышыргъа умут этебиз. Шёндю 
ол жик-жиги бла къайсы кюн этил-
лигин айталлыкъ тюйюлме, алай 
узакъ болжалгъа салынмазлыгъы-
на уа ишексизме».

Элде бир орта школ ишлейди. 
Анга эскиди деп айтырча тюйюлдю, 
хатасы жокъду. Жангы окъуу жыл 
башланырны аллында кесине да 
кезиулю ремонт этилгенди. Бюгюн-
люкде анда эки жюз чакълы сабий 
окъуйду.

Гитчелеге уа садик жокъду. Алагъа 
школну ичинде жер бёлюннгенди 
ансы, энчи мекям ишленмегенди. 
Элни башчысы айтханнга кёре, аны 

да къагъытларын хазырларгъа, 
районда къаллай оноу этери-
клерин сакъларгъа керекди. 
Бюгюнлюкде уа ол сагъы-
нылгъан бёлюмге 97 сабий 
жюрюйдю, школну кесине уа 
биринчи классха 34 сабий атла-
нырыкъды. Ол озгъан жылдан 
эсе бираз азыракъды, алай ал 
кезиуле бла тенглешдиргенде 
уа, жангы тёлюню санына  къо-
шулуп башланнганы эсленеди.

МАЛЧЫЛЫКЪДА
КЪАРМАШЫУ

Бизни регионда ишсизлик 
кёплеге баш аурууду. Кичиба-
лыкъда да кимни да жюреги 
ыразы болурча аллай бир 
ишчи жер барды деп айтыр 
амал жокъду. «Эллилени баш иш-
лери – малчылыкъды. Бюгюнлюкде 
элде 36 элчи-фермер мюлк барды. 
Башхала да кеслери мадар этерге 
кюрешедиле: малла тутадыла, сют, 
эт, бирле уа бичен этип да сатадыла.  
Элни тёгерегинде аны бла кюрешир 
амал барды. 

Ауар-Сыртда жерлени да ор-
такъгъа аладыла. Бирле, онглары 
болса, къыралны субсидия про-

граммаларына къатышадыла, ахча 
алалсала - хайырын кёредиле. Иш 
излеп башха регионлагъа кетгенле 
да бардыла. Саулай айтханда, элде 
болум алайды», - дейди Малик.

Ушагъыбызда элни башчысы 
жангы ишчи жерле къураргъа ке-
реклисине энчи магъана береди: 
«Не да болсун, адамлагъа эс тап-
дырыргъа, къолайлыкъларын иги 
этерге онг болсун  ансы. Биз аны 
юсюнден сагъыш этгенлей турабыз. 
Сёз ючюн, юс кийимле,   тигиучю 
производство къурар мурат барды. 
Ётмек бишириучю цехни алгъын 
мекямы бошуна турады да, аны тап 
этип, анда ачаргъа сюебиз».

ЫШАНЫУЛУКЪ
Дагъыда туризм жаны бла умутла 

бардыла. «Тау тийреле  тамаша-

лыдыла - чучхурла, дорбунла, гара 
сууланы таласы… Аланы барына да 
жол ишленипди. Алай, жарсыугъа, 
ол тийреле федерал араны иели-
гиндедиле, эл алагъа оноу этал-
майды. Ала бизге берилселе, бирле 
кафеле ишлерле, башхала солургъа 
келгенлени атлагъа миндирип тёге-
рекге-башха айландырырла.

Этеме, болама дегеннге азмыды 
амал. Биз ол тийрелени генераль-
ный планын жарашдыргъанбыз, 

тийишли структуралагъа жиберген-
биз. Эртте-кеч болса да, жер элни 
иелигине кёчеригине ышанабыз», 
- деп чертгенди Малик.

Ахырында элни башчысы  келир 
кезиуледе Кичибалыкъ къаллай 
боллугъуна къарамын туура этген-
ди: «Айныгъан, жоллары тап, спорт 
бла кюреширге, маданият жумуш-
лагъа къатышыргъа сюйгенлеге 
аллай  онгла болурларына ийнана-
ма. Адамларыбыз, тышына кетмей, 
кеси жерлеринде урунурча, сабийле 
заманларын зауукълу ётдюрюрча, 
спорт, маданият, туризм жаны бла 
жетишимлерибиз аслам болурча за-
маннга жетеригибизге, битеу ахшы 
умутларыбызгъа жетеригибизге 
ийнанама».

УЛБАШЛАНЫ Мурат.

Тарых жазмалада Ки-
чибалыкъны юсюнден 
биринчи хапарла онтогъ-
узунчу ёмюрде чыкъгъан-
дыла. Алай анда адам 
улу минг-минг бла жарым 
жыл мындан алгъа жа-
шагъаныны  белгилери 
да бардыла. Ал кезиуде 
талай юйюрден къурал-
гъан тийрени адам саны 
кёбейе, тышындан кел-
генле да къошула келип, 
ол  бюгюнлюкге тынгылы 
эл болгъанды. 

«Заман» газетни келечи-
лери алгъаракълада ары 
барып, анда адамлары-
быз къалай жашау этген-
лерине къарагъандыла, 
оюмларын сурагъанды-
ла, кёз къарамлары бла 
шагъырейленнгендиле. 
Алайды да, бу бет Кичи-
балыкъны юсюнденди.

Жыл санына да къарамай, иш кёллюлюгюн, 
тирилигин да тас этмегенди

Тырмашыу

Буюрулгъанны шарайыпсыз 
толтургъан депутат

Жууаплылыкъ

ЖЕР-ЖЕРЛИ ВЛАСТЬ 

«Муратларыбыз, къууумларыбыз да асламдыла, 
алагъа жетеригибизге ишексизме»

Башха тау эллерибиздеча, Кичибалыкъда жашагъанланы да хар-
кюнлюк къайгъылары, умутлары кёбюсюнде бирчадыла. Ишсизлик 
чурумла да  бардыла, аласыз а  къалай? Cоциал-жашау магъаналы  
инфраструктураны, жолланы жангыртыргъа кереклиси да сезиледи. 
Аны бла бирге ахшы тюрлениуле да эслене барадыла. Аланы юсюн-
ден Кичибалыкъны  администрациясыны башчысы Гуртуланы Малик 
хапарлагъанды.

КЪОНАКЪЛАНЫ Хасан

Быйыл 15 июльдан Къабарты-Мал-
къарда жолда жюрюуню жорукъла-
рына этилген бузукълукъланы эсепге 
алгъан 10 жангы автоматизация-
ланнган система ишлеп башлагъан-
ды. УГИБДД-дан бизге билдирген-
лерича, ала теркликни мардасын 
ёнчелеуге, башха бузукълукъланы 
эсепге алыугъа бурулупдула.

Видеокамерала бу жерледе орна-
тылгъандыла: 

-    «Залукокоаже - Зольское - Бе-
локаменка» трассаны 4-чю эм 8-чи 
километрлеринде (терклик);

-   Нальчикде   2-чи Тамань Диви-
зия атлы орамда 310-чу мекямны 
тийресинде (терклик, аллынга келген 
машиналаны жолу);

 - «Нальчик - Майский» жолну 35 
километри  (терклик, аллынга келген 
машиналаны жолу);

- «Кавказ» федерал жолда Урухну 
тийреси   (терклик);

-  «Эски Черек - Чёрная Речка» 
жолну 12-чи километри  (терклик);

-  «Псынадаха - Залукодес - Дже-
нал» жолну 2-чи километри (тер-
клик);

-  Нальчикде Тамань  Дивизия 
орамда 31-чи мекямны тийресинде 
(светофор, тохтаргъа борчлу ыз);

-   «Малка - Ингушли» жолну 4-чю 
километри (терклик);

- «Прохладный - Эльхотово» жол-
ну 4-чю километри   (терклик).

Республиканы хурметли жамауа-
ты! Жолда жюрюуню къоркъуусуз-
лугъуну инспекторлары жорукъланы 
сакъларгъа, сакъ болургъа, бир 
бирге хурмет этерге чакъырадыла. 
Кесигизни эм жолда жюрюуге къа-
тышханланы саулугъу, жашауу ючюн 
жууаплылыкъны унутмагъыз.

Сизге жолда жюрюуню жорукъ-
ларына бузукълукъ этгенигиз ючюн 
административ тазир салыннган 
эсе, аны  60 кюнню ичинде тёлерге 
кереклисин  эсгертедиле право ни-
замны сакълаучулары. Бу болжал 
сакъланмаса, тазирни ёлчеми эки ке-
реге кёбейтиледи. Бузукъчу хакъсыз 
ишлеге борчлу халда тартылыргъа 
да боллукъду. 

 Шёндюгю системала уа тазирлени 
тёлемей    къойгъан  водительлени 
ачыкъларгъа онг бередиле. Алай 
бла уа бузукълукъла болдургъанла 
жууапха тартылмай къаллыкъ тюй-
юлдюле. 

 Административ тазир салынн-
ганын бла къалгъанын а бир ненча 
амал  бла билирге боллукъду. Ол 
санда РФ-ни Къырал автоинспек-
циясыны сайтында неда бу телефон 
номерге сёлешип: 8 (8662) 49-58-
44. Дагъыда бу жаны бла шартланы 
«Госуслуги» порталда эсепде туруп 
неда кёп функциялы аралада билир-
ге онг барды. 

Бузукълукъну 
не азы да эсленирикди

Билдириу

Х а с а н и я н ы  к ъ а б ы р л а р ы н а 
баргъаным сайын, аладан бир-
бирлерини ханс басып тургъанла-
рын кёрюп, жюрегим къыйналады. 
Кертиди,   тизгинли къабырла 
да бардыла. Аланы дайым алай 
тазалап тургъанлагъа ыспас эте-

ме, алай бирленикинде уа бийик 
сын ташла окъуна кёрюнмейдиле 
хансдан. Аланы аллай болумгъа 
жетдириу а  бизге, саулагъа, айып 
сунама.

Кёп тыш къыраллада, ол санда  

Кубада, ФРГ-да да,  болгъанма. 
Бир-бирлеринде къабырланы ту-
ристлеге кёргюзтедиле. Аланы 
тизгинликлерине, тазалыкълары-
на да сейир этерчады: бирча сын 
ташла, тёгереклеринде бир кырдык 
кёрмезсе неда ол ариу чалынып-

ды. Аланы ичлеринде 
музейдеча айланаса. 

Тюркде да кёргенме 
къабырланы. Анда да 
алагъа иги къарайды-
ла. Чеченде да ёлген-
лери асыралгъан жер-
леге сакъдыла.  

Бирле къабырлагъа 
тиерге жарамайды деп, 
алай сылтау этедиле. 
Нек жарай болмаз? 
Къайсы динде айтыла-
ды хансха, къаурагъа, 
шинжиге  басдырып 
турургъа керекди оба-
ны деп? Не уа жууугъу, 
тенги  жокъламасынла 
деп? 

Дагъыда бир соруу. 
Къабырлагъа  къа-
рагъан, аны кырдыгын 
чалгъан адам бармы-
ды? Бар эсе, ол борчун 
тийишлисича толтур-

майды. Элни оноучулары аны 
сагъышын да этселе керекди. Алай 
кесибизден да кёп зат къалады.  

ХОЛАЛАНЫ Марзият,
Суратны автор алгъанды.

Къазанда единоборство-
ланы «Ак-Барс» арасын-
да тхэквондодан Европаны 
биринчилиги бла чемпио-
наты бардырылгъандыла. 
Даражалы эришиулеге 28 
къыралдан 600-ден аслам 
спортчу къатышхандыла.

Анда Россейни жыйым-
дыкъ командасыны санында 
бизни республикадан гё-
жефле да сермешгендиле, 
жетишимли да болгъандыла.

Турнирни биринчи кюнюн-
де, тёрт тюбешиуюнде да 
хорлап, алтын майдалны 
Тимур Апхудов (58 кг.) къыт-
ханды, алай бла ол спортну 
халкъла аралы устасыны 
нормативин да толтургъан-
ды. Экинчи кюмюш май-
далны Артём Диков (52 кг.) 
алгъанды. Ючюнчю кюн а 

жерлешлерибиз юч «алтын» 
бла къууандыргъандыла. 

Кеслерини жыл сан эм 
ауурлукъ къауумларында 
Кетенчиланы Мурат (35 кг.), 
Кантемир Хатохов (40 кг.) 

бла Амиран Исаков (60 кг.) 
хорлагъандыла. Жашланы 
барысын да тренер Эльдар 
Балахов юйретеди.

КУЛЬЧАЛАНЫ Зульфия.

Жанхотиягъа  кире баргъанлай, элни онг жа-
нында Къуру къол деп  тар барды. Аны онг жа-
нында  бир ненча  къая барды. Алагъа барысына 
да бирден Сары къаяла деп къоядыла. Алай 
аланы хар бирини да атлары барды. Кеслери да 
бир бирден энчи турадыла.

Аладан бирине Жанхот къая дейдиле. Анга 
алай нек атагъан болурла? Жанхот деген а 
кимди? Ол адамны атымыды, огъесе уа?  Бу 
хапарыбызда биз  билгенибизни айтайыкъ.

Жанхот ол адам ат угъай,  тукъум атды. Жан-
хотлары  малкъар бийледиле. Аланы эм жигит-
лери Ийбакъны жашы Азнауур болгъанды. Бу 
къая аны атын жюрютеди. Къаяны баш жанында 
дорбун барды. Ары уа къаяны ичинде жарылгъа-
ны барды да, аны бла ёрлерге боллукъду. Башха 
жолу жокъду.

Азнауур батыр уугъа келсе, анда къала тур-
гъанды. Жаш жортууулгъа чыгъа тургъанды. Бир 
жол къабарты бийле бла жыллыкъ   жортууулгъа 
барады. Къатыны барма деп кюрешгенди, ты-
ялмагъандан сора ызындан къаргъыш этгенди 
дейдиле.

Баям, адам не жигит болса да, аллай ишле 
бла кюреше  турса, ачымай къала болмаз. Ан-

дан айта болурла: «Бир секирдинг-къутулдунг, 
эки секирдинг-къутулдунг. Ючюнчю кере-тутул-
дунг»,- деп. Азнауурну кёк ажири болгъанды. Ол 
аны тай заманындан кеси ёсдюргенди. Бир за-
манда урмагъанды. Керекли жумушун атны къу-
лагъына шыбырдап къойгъанды. Ала бир бирни 
терк ангылай эдиле. Жортууулчула азмы-кёпмю 
айландыла. Ахырында Ногъай тюзлеге жетдиле. 
Марай  кетдиле да,  бир жылкъыны сюрдюле.

Азнауурну туугъан эгечи уа ногъай ханладан 
биринде эрде эди. Аны уа бир жигит жашы 
болгъанды. Ана къарындашы аллай ишле бла 
кюрешгенин билгенди. Атындан танып болгъан-
ды. Жортууулчула жылкъыны сюрюп келедиле. 
Ызларындан Азнауурну эгечинден туугъан къу-
угъун бла жетеди.

Жортууулчуланы араларында уа къарт къа-
бартылы бий болгъанды. Аны аты арып, андан 
ары баралмай къалады. Азнауур а кёк атын анга 
береди да, кеси уа жылкъыдан бир эмиликни 
тутады. Жортууулчула бла къуугъунчуланы ара-
ларында атыш башланады. Азнауур эгечинден 
туугъанны  кёреди да, ол да аны таныгъан сунуп, 
аны жанына уллу кёллю болады. Башха ат юсюн-
де болгъаны ючюн, ол аны танымайды. Марап 

атады да, Азнауурну алайда ёлтюреди.
Нарсана бла Кичибалыкъны арасы жайлыкъ-

лада бир сын таш барды. Ол Азнауур батырны 
сын ташыды. Аны юсюнде арапча былай жазы-
лыпды: «Ишинг болмагъан, манга не болгъанын 
сурама. Анангы сютю бла тилейме»,-деп.

 ОСМАНЛАНЫ Хыйса.

Къол да кеси салгъанды
Майский шахарны жер-жерли админи-

страциясыны ырысхы, жер халла эм муни-
ципал контроль жаны бла управлениясыны 
алгъыннгы башчысы къуллугъун кесине та-
плыкъгъа хайырланнганына ишеклик барды. 

Следствие тохташдыргъаныча, 2019 жылда 
ноябрьде ол къуллугъун толтургъан кезиуде 
администрацияны жер соруула жаны бла 
комиссиясы жыйылыуун бардыргъанды деп, 
жалгъан протокол къурагъанды. Анда уа рай-
онну инсанына жер юлюш берирге оноу этил-
генин, аны бла байламлы власть органлагъа 
бегим чыгъарыргъа кереклисин жазгъанды. 
Документге ол комиссияны башха келечиле-
рини къол ызларын да салгъанды. 

Майский шахарны башчысы, комиссияны 
оноууна таянып, инсаннга 1811 квадрат метр 
жер бёлюуню юсюнден законсуз бегимни 
чыгъаргъанды. 

РФ-ни Следствие комитетини Майскийде 
районла аралы бёлюмю ишеклиге РФ-ни 
УК-сыны 292-чи статьясыны 1-чи кесегине 
кёре уголовный иш ачхандыла (къуллугъун 
хайырланып, жалгъан документлени хазыр-
лагъаны ючюн).

Биягъы аракъы терс
Быйыл 26 июльда 17 сагъатда   шалушка-

чыла аракъы иче болгъандыла. Алайда эр 
кишилени арасында даулаш башланып,  бири 
башхасын бичакъ бла боюнуна ургъанды. Жа-
ралыны къаны тёгюлюп, алайда ауушханды. 

РФ-ни Следствие  комитетини Чегем рай-
онда следствие бёлюмюню къуллукъчулары 
ишеклиге Россейни УК-сыны 105-чи статья-
сыны 1-чи кесегине кёре терслеу материалла 
ачхандыла (билип башханы ёлтюргени ючюн).

 ТОКЪЛАНЫ Фатима 
хазырлагъанды.    

Росгвардиячыла МЧС-ни 
келечилери бла бирге от тю-
шюуге къажау  юйрениуле 
бардыргъандыла.  Ала халкъ 
аслам жыйылгъан жерледе 
отну ёчюлтюуде сынауларын 
игилендирир, ведомстволаны 

араларында байламлыкъла-
ны кючлер мурат бла къурал-
гъандыла.  

Алай бла гвардиячыла бла 
къутхарыучула адамланы 
отдан къутхарыуну жорукъла-
рын иш юсюнде да сынагъ-

андыла. Мекямда тютюнден 
от къабыннганча болумну 
къурап, ала адамланы, ырыс-
хыны, документлени къутха-
рыуну, отну ёчюлтюуню жо-
рукъларын къайтаргъандыла. 

Энчи эс МЧС-ни къуллукъ-
чуларыны Росгвардияны ре-
спубликада Управлениясы-
ны дежурный бёлюмю бла 
байламлыкъланы низамына 
бурулгъанды. 

Росгвардияны Управлени-
ясыны от тюшюуге къажау 
инспекциясыны башчысы 
майор Улбашланы Расул эки 
ведомствону да келечилери-
ни сынауларын, борчларын 
толтурургъа хазырлыкъларын 
белгилегенди. 

ТИКАЛАНЫ Фатима 
хазырлагъанды. 

Бир кюннге республиканы 
тёрт инсаны, кеслерин хыйла-
чылагъа алдатып, ахчаларын 
тас этгендиле.  

Быйыл 26 июльда Наль-
чикде УМВД-гъа эр киши 
келгенди. Ол телефонуна 
танымагъан адам сёлешип, 
банкны келечиси болгъанын 
айтханын билдиргенди. Ол 
нальчикчини банк картасында 
ахчасын тонаудан сакъларгъа 
керекди деп алдап, анда 
болгъан сомларын башха 
жерге кёчюрюрге кереклисин 
айтханды. Алай бла ол тю-
кенледен биринде банкомат-
дан жалгъан банкир айтхан 
номерлеге 41,5 минг сомун 
ашыргъанды. 

Ол кюн кесин 59-жыллыкъ 
тиширыу да алдатханды. Ол 
да аллай «банк ишчиге» тын-

гылап, кесини 55 минг  со-
мун ол айтхан «къоркъуусуз» 
счётха ийгенди. Ол да азды 
деп, 180 минг сом кредит 
алып, аны да терминалны 
болушлугъу бла абонент но-
мерлеге салгъанды. Ново-
Ивановскоеден 35-жыллыкъ 
тиширыу да хыйлачыланы 
айтханларын этип, 56 минг 
сомун тас этгенди.

Алай бир ахшы шарт да 
барды! 80-жыллыкъ прохлад-
начы амманы уа хыйлачыла 
алдаялмагъандыла. Жал-
гъан банкирле ахчасын башха 
жерге кёчюрюп, уручуладан 
сакъларгъа керекди деп не 
кёп кюрешген эселе да, амма 
алагъа ийнанмагъанды. Аны 
алдаргъа кюрешгенлерин 
билип, телефонун ёчюлтюп 
къойгъанды. 

Жарсыугъа, адамлары-
быз ётюрюкчюлеге ийнанып, 
ахчаларын тас этгенлерини 
юсюнден билдириуле кюн 
сайын келедиле.  Газетни бет-
леринде быллай болумлада 
сакъ болургъа кереклисин 
жазгъанлай турабыз. Поли-
циячыла да банкны ишчилери 
телефон бла бир тюрлю опе-
рация бардырмагъанларын 
къайтарып айтып турадыла. 
Алай, анга да къарамай, ётю-
рюкчюлени «ыргъакълары-
на» тюшгенле бардыла. Аны 
себепли энтта бир кере сакъ 
болургъа,  картагъыз бла бай-
ламлы чурум чыкъса, сизни 
банкга чакъырлыкъларын   
эсгертирге сюебиз.

АБДУЛЛАХЛАНЫ 
Фатима  хазырлагъанды. 

Алгъаракълада советлени къы-
ралында кючлю айныгъан 

мюлк субъектле - колхозла - ала-
да ишлегенле сунмай, билмей 
тургъанлай чачылдыла, жокъ 
болдула. Эллилени жашаулары 
да бек тюрленди. Халкъ жангы 
ызгъа тюшюндю, кесин анга жа-
рашдырып кечине барады. Колхоз 
председательлени да асламысы 
бу дуниядан кетгендиле, этген иш-
лери уа унутулмагъанды – игиси, 
аманы да.

Тау эллени бирини ара мюлкюню 
таматасы болуп, къан къайнатып 
тургъан председатель ёледи да, 
жамауат дууагъа жыйылады. Рай-
онну алгъын къуллукъчуларындан, 
республикадан да бар адамла. 
Ёлюкню, юйню арбазына чыгъ-
арып салгъанда, эфенди халкъ 
аллында жамауатдан ыразылыкъ 
тиледи: «Бу ёлген кёп жылланы 
элни аллында къуллукъда ишлеп 
келгенди.  Къуллукъчу саулай элни 
бир кибик ыразы эталгъан болмаз. 
Мынга ыспас этгенле да, жюрек 
къыйын тутханла да болурла. 
Бюгюн бу Уллу Аллахны аллына 
барады. Аны хыйсабы бла мен 
сизни барыгъыздан да тилерикме 
мынга ырызылыкъ бериригизни. 
Бу факъырны къайсы биригизге 
да борчу бар эсе уа, уялмагъыз, 
айтыгъыз. Айтсагъыз,  муну мюл-
кю барды, адамлары тёлерле, 
бусагъатда борчну туура этмесегиз 
а, гюнях кесигизде къаллыкъды». 
Андан-мындан да: «Ыразыбыз, 
ыразыбыз»,- деген ауазла эшитил-
диле. Эфенди дууа тутдурду. 

Жашла сал басхычны алып 
тебирегенде, республикадан 

келген адам алгъа чыгъып, аланы 
сабырландырды: «Динибизде, 
шериатыбызда да дууалада, ми-

тингдеча, ёлгенни юсюнден ха-
парларгъа дурус тюйюлдю, алай 
мен бу бизни къоюп баргъанны 
иги таный эдим да, бир сёз айт-
май болмайма. Сизни колхозугъуз 
республикабызда бек айныгъан 
мюлкледен бири эди. Ол ишде 
председателигизни къыйыны мар-
дасыз уллуду. Газетледе, радио- 
телебериуледе да муну аты махтау 
бла айтылып тургъанды. Къырал 
тюрленип къалды ансы, бу адамны 

Социалист Урунууну Жигити деген 
сыйлы атха кёргюзтюрге деп тура 
эдиле», - деди.

Ауушхан председательни къа-
бырлагъа элтгенде, андан 

къайтханда да жамауатда къуш-
муш тохтамады. Адамла ёлген та-
матаны кёп къыйматсыз ишлерин 
эслерине тюшюрдюле.

- Эсигиздемиди, - деди ёмюрю 
колхозда къойчу болуп ишлеген 
Къамбот, - айла бла юйюбюзге 
келирге онгубуз болмай, жауун 
тюбюнде, къар тюбюнде, сууукъ 
къошлада къалып, ол а жалан беш 
къойдан сора тутаргъа къоймай: 
«Не умут этесиз? Мен сизге кол-
хозну мал ашы бла минг къойму 
тутдурлукъма?» - дегенин.

- Аны къой да, башхасын айтчы, 
битеу чаллыкъ жерлеге жыйынла 
салып, хар он гебенден кесигизге 
бир гебен берликме, къалгъаны уа 
ара мюлкню малына къаллыкъды 

деп, юйде бир ийнек тутаргъа окъ-
уна амалыбыз болмай къалгъанын 
къалай унутхансыз, - деди акъсакъ 
Чорттай. 

-Бир затын да унутмагъанбыз. 
Элде врачлагъа, устазлагъа 

малчыкъларына бичен этерге 
къоймай, улоу бармагъан къая 
къулакъланы къарматып тургъа-
нын. Эки сёлешсе уа: «Бизге ара 
мюлк керекди, кесибиз къалай 
да кечинирбиз, ара мюлкню ай-

нытайыкъ, къыралыбызны бай-
ыкъландырайыкъ, олду бизни 
тутуругъубуз», - деучюсю да эси-
биздеди. Къайдады бюгюнлюкде 
аны ара мюлкю? Къыйынынгы 
къыйналмагъанла ашасынла, деп 
къаргъышда айтылырча болма-
дыкъмы?! - деп, ачыуун чыгъарды 
къоллары къалтырап тохтамагъан  
устаз Къарамай.

- Эфенди муну борчу болгъан 
адам бар эсе, шёндю айтыгъыз, 
дегенди. Жамауатда аны борчу 
болмагъан а бир адам бармыды? 
Колхоз чачылгъанда ол алай бек 
сюйген ара мюлкде он мингден 
артыкъ къой малы, бир минг бла 
жарым тууары, жылкъысы, маши-
налары, аслам эл мюлк техникасы 
бар эди. Ол байлыкъ эки-юч айны 
ичинде жокъ болду. Аллай бир 
ырысхыны ишлеп болдургъанланы 
бирине да кёк ийне чакълы бир 
зат тюшмегенди, - дегенни айтып, 

къызгъан жюрегин сууутургъа 
кюрешди фермада тууарлагъа 
къарап тургъан, бюгюнлюкде уа 
аякъларындан тохтап къалгъан 
Жикир. -  Къайры къурудула ала 
бары да! Кимни къолларына тюш-
дюле?!

-Къоюгъуз-къой, энди ол Уллу 
Аллахны къолундады. Зама-

нында адамланы бек къыйнагъан 
эсе да, атын айтдыргъанды. Бийик 
къуллукъчуладан ыспас, махтау 
алгъанды, алагъа кёз гинжича 
ариу кёрюннгенди, бир затдан 
керекли болмай оздургъанды ёмю-
рюн. Алай Аллах ол дунияда хар 
къулуна: «Санга бийик къуллукъчу-
ларынг къаллай намыс бере эди-
ле? - деп сормайды. -  Къуллукъда 
ишлегенингде адамланы жюре-
клерин къыйнамай ишлегенмисе, 
кесинге халкъдан артыкъ юлюш 
алгъанмыса?» - деп сорады. 

Хар инсанны жашагъан жамау-
атында намысы къалай жюрюген 
эсе да, керти дунияда намысы 
да анга кёре боллукъду. Уллу 
къуллукъчуланы ётюрюк, кезбау 
махтаулары анда эсге алынырыкъ 
тюйюлдюле.- деп,кёл этдирди  та-
улада мал кютюп, саулугъун жокъ 
этген Хадис.

Ёлгенни сартын, не иги сёле-
ширге, не  бир зат да айт-

мазгъа тийишлиди деген сёз, 
кёргенибизча, жашауда хазна 
сакъланмайды. Хар адамны да 
жалгъан, ётюрюк, кёзбау намы-
сы угъай, чынтты, керти намысы 
ёлгенден сора ачыкъланады. Ол 
игимиди, аманмыды? Мени бу со-
руугъа жууабым жокъду. 

ТЕМУККУЛАНЫ Адил. 
Огъары Малкъар эл.     

Жанхот къая Тхэквондо

Европалы эришиуден – «алтын» бла «кюмюш»

Сынауларын, билимлерин да ачыкълагъандыла

СЛЕДСТВИЕ УПРАВЛЕНИЕ

ПОЛИЦИЯ

Амманы алдаялмагъандыла

Сагъышла

Кёзбаусуз жашасанг, 
ызынгдан ариу айтырла

ЖАРСЫУ

Кесибизден да кёп къалады

Къулийланы Къайсын атлы Малкъар къырал 
драма театр сахна искусствону сюйгенлени 
тюрк драматург Тунджер Джюдженоглуну пье-
сасына кёре салыннган «Къар юзюлген» деген 
спектакльни премьерасына чакъырады. 

Оюннга Жангуразланы Мажит, Баккуланы 
Лариса, Шауаланы Орусбий, Жангуразланы 
Фатима, Жулабланы Тахир эм башха артистле 
къатышадыла. 28 июльда спектакль биринчи 

кере кёргюзтюлгенди. 
2021 жылда 30 июльда аны къайтарып 

кёргюзтюу къураллыкъды. Башланнган заманы: 
19:00 сагъатда.

Бардырыллыкъ жери: Малкъар къырал драма 
театр (Малкъар орам, 2).

Соруулары болгъанла бу телефон номерлеге 
сёлеширге боллукъдула: 8-928-702-12-10; 
8-928-668-29-55.

Сахна

Малкъар театр премьерагъа чакъырады


